
				ଏହି ପୃଷ୍ଠାଟି ବୈଧ ହୋଇସାରିଛି

ବିଘ୍ନ ସଙ୍ଗେ ଯେହୁ  ମିତ୍ରପଣ କରି

ତୋଷିଥାନ୍ତି ସମାଦରେ,

ବିଘ୍ନ ଦେଇ ତାଙ୍କୁ  ସାହସ, ତୋଷଇ

ସିଦ୍ଧିପଥ ସମ୍ବାଦରେ ।

ବିଘ୍ନମାନେ ମୋର  ସତତ ଅଛନ୍ତି

ସିଦ୍ଧିଭଣ୍ଡାର-ପ୍ରହରୀ,

ସିଦ୍ଧି ତା' ହସ୍ତକୁ  ନ ଯାଏ ଯେ ଥାଏ

ଦୂରୁ ଚାହିଁ ତାଙ୍କୁ ଡରି ।

ତାକୁ ମଧ୍ୟ ବୋଲିଥାନ୍ତି ଧର୍ମ-ଅବତାର






ମନ ଯା'ର ବ୍ୟସ୍ତ ସଦା ପରସ୍ୱହରଣେ,

ଧନ ଯା'ର ବିଦଳିତ ଗଣିକା-ଚରଣେ,

ଜୀବନ ଯା' ଲକ୍ଷ ଲକ୍ଷ ଲୋକଙ୍କର ଭାର,

ତାକୁ ମଧ୍ୟ ବୋଲିଥାନ୍ତି ଧର୍ମ-ଅବତାର ।


ବିଦ୍ୟା ଯା'ର ମୋଡ଼ୁଥାଏ ଧର୍ମନୀତି ମୁଣ୍ଡ,

ବୁଦ୍ଧି ଯା'ର କରୁଥାଏ ଶତ ସତ୍ୟ ଗୁଣ୍ଡ,

ଧନେ କ୍ରୀତ ହେଉଥାଏ ଯାହାର ବିଚାର

ତାକୁ ମଧ୍ୟ ବୋଲିଥାନ୍ତି ଧର୍ମ-ଅବତାର ।


ଭ୍ରମଣ ଖରଚ ପାଇଁ ପାଇଥାଏ ଭତ୍ତା,

ଖାଇଥାଏ ମୋଡ଼ି ଏଣେ ଦରିଦ୍ରଙ୍କ ମଥା,

କରୁଥାଏ କ୍ଷମତାର ଅପବ୍ୟବହାର 

ତାକୁ ମଧ୍ୟ ବୋଲିଥାନ୍ତି ଧର୍ମ ଅବତାର ।


ବହିର୍ଗତ ହୋଇଥାଏ ଘରୁ ଶୂନ୍ୟକରେ,

ଶଗଡ଼ ଶଗଡ଼ ଦ୍ରବ୍ୟ ଆଣି ଘରେ ଭରେ,

ସେହି ଦ୍ରବ୍ୟମାନ ପୁଣି ଦେଖାଏ ବଜାର,

ତାକୁ ମଧ୍ୟ ବୋଲିଥାନ୍ତି ଧର୍ମ-ଅବତାର ।

